[image: image1.png]M XUNTA
i DE GALICIA



[image: image2.jpg]Xacobeo (& 2027







INFORMACIÓN AOS MEDIOS





 

ANEXO: PROXECTOS PREMIADOS NO XI CONCURSO DE TRABALLOS POR PROXECTOS
Modalidade 1: Proxectos de carácter interdisciplinario ou Proxectos Documentais Integrados

IES de Brión (Brión): Matematízate
O proxecto utiliza as matemáticas como fío condutor. Ademais de promover o traballo interdisciplinar, pon en valor ás mulleres no eido científico e o papel protagonista do alumnado na súa propia aprendizaxe. 
Participou o alumnado de todos os niveis de ESO e o profesorado dos Departamentos de Matemáticas, Lingua Galega, Lingua Castelá, Debuxo, Educación Física, Francés, Música, e o equipo de dinamización lingüística coordinados polo equipo de biblioteca. 

CEIP Plurilingüe Mestre Rodríguez Xixirei (Santiago de Compostela): Raíces
O traballo aborda as orixes e patrimonio do centro, con diversas actividades relacionadas con Galicia e a cultura galega, así como outras máis centradas en Sabugueira, a súa parroquia. Traballaron aspectos tales como o patrimonio material, o patrimonio inmaterial, a historia, as lendas, a música, as festas, a comida, os traxes, os oficios tradicionais, a artesanía, a arte, a literatura, os intercambios interxeracionais…

No proxecto participou o 100% do alumnado e profesorado do colexio, así como diversas entidades locais.
IES Celanova Celso Emilio Ferreiro (Celanova): Centro de interpretación virtual da Memoria Histórica
Proxecto educativo que agrupa as actividades de coñecemento pasado tendo como punto de partida o seu patrimonio tanto material como inmaterial, abordando o tema con respecto e prudencia.

Aborda de xeito interdisciplinar a historia recente da vila, impulsado polo Departamento de Historia, coordinado pola Biblioteca e coa colaboración doutros departamentos.

CEIP Plurilingüe de Carballedo (Cerdedo-Cotobade): Carballedo, escola de Superheroes
No proxecto abórdase o paso do tempo a través da comparativa pasado/presente/futuro para entender como os superheroes e superheroínas de carne e óso contribuíron e contribúen ao desenvolvemento global. Buscan recoñecer nos demais en nun mesmo os superpoderes (talentos, habilidades) así como fomentar a autoestima e a empatía.

Todos os cursos participaron por igual na iniciativa, coa implicación tamén de docentes e familias. 

CPI Aurelio Marcelino Rey García (Cuntis): A escola en Cuntis. 25 anos do CPI Aurelio Marcelino Rey García
A proposta afonda na propia historia do centro e no mestre que lle dá nome, que promoveu, hai un século, a Escola Graduada de Cuntis, da que conservan fondos no Museo Ferro Couselo da Biblioteca Escolar. Esta rica historia, da que contan con pegadas materiais, permitiulles artellar un proxecto centrado no local e que, ademais, introducía a reflexión sobre o Dereito á Educación e o privilexio no seu gozo.

Todos os grupos e niveis de alumnado, ademais do profesorado, participaron nas actividades vencelladas ao proxecto. 

CEIP Plurilingüe As Covas-Meaño (Meaño): Cruzamos

O traballo céntrase no cruce do Atlántico como símbolo de exploración, migración, descubrimento e conexión entre culturas, poñendo o foco na emigración galega, os países de América, os navegantes e a historia compartida entre Galicia e o outro lado do océano.
A elección desta temática responde á necesidade de fomentar no alumnado o coñecemento da historia colectiva e de favorecer unha mirada empática cara aos procesos migratorios pasados e presentes.

CEIP Plurilingüe de Leirado (Salvaterra de Miño): Imos facer historia. Aprendendo do pasado, comprendendo o presente e construíndo o futuro
Neste caso a temática xeral foi a historia: desde as súas etapas ata a evolución das construcións, oficios, alimentación, arte, ao longo da mesma. Elaboraron ao respecto cartaces, maquetas, vídeos, exposicións orais e escritas e distintos produtos finais, para o que traballaron a escritura, a busca de información e a análise de texto. 
No proxecto, que persegue o desenvolvemento do sentido crítico, participou todo o profesorado e alumnado do centro.
IES Plurilingüe Pintor Colmeiro (Silleda): Flora Colmérica
O proxecto busca a posta en valor da natureza vexetal en todas as súas vertentes e con ramificacións científicas e humanísticas moi diversas. O fomento dunha sensibilidade sobre a flora tanto social como esteticamente comezou polo coñecemento (a identificación e sinalética de árbores e plantas), para avanzar despois á intervencións de tipo práctico e creativo, coa elaboración de textos e produtos realizados con plantas, como a tinta, esencias, xabón...

A iniciativa naceu primeiro como unha actividade pequena de grupos e converteuse nun proxecto anual integrado de todo o centro.
CEIP Valle Inclán (O Grove): Somos artistas
A temática de investigación foi o mundo da arte. Cada ciclo escolleu unha disciplina diferente tendo en conta a idade do seu alumnado e os contidos curriculares a traballar. Así, Educación Infantil centrouse na pintura, primeiro ciclo na escultura, segundo na música e terceiro no teatro.
Participou no desenvolvemento da iniciativa a totalidade do alumnado e do profesorado do centro.

IES Ribeira do Louro (O Porriño): O xogo e o xoguete
O proxecto abordou temáticas como xogo e xoguete tradicional, os xogos de mesa e os de rol e os videoxogos. Deste xeito traballáronse diferentes disciplinas, como a economía, a bioloxía, a literatura, a química ou as matemáticas... 
Estiveron implicados no seu desenvolvemento distintos departamentos do centro, como o Polo Creativo ou o de Pedagoxía Terapéutica.
Modalidade 2: Proxectos de investigación dirixidos por profesorado dun grupo ou nivel

CEIP A Lama (A Lama): Un mar de ciencia
Trátase dun traballo de carácter interdisciplinar que traballa diferentes aspectos do currículo dun xeito globalizado, partindo da ciencia. Elaboráronse materiais gráficos, plásticos, audiovisuais, audibles e textuais arredor de cuestións como o lixo as praias, os ecosistemas oceánicos ou conceptos mariños como a flotabilidade, as correntes e a salinidade, entre outros.
Para o desenvolvemento do proxecto contouse coa implicación de toda a comunidade educativa, así como coa colaboración de institucións científicas.
IES Valadares (Vigo): Biblioteca humana: recuperando a nosa memoria
O proxecto aborda a memoria histórica desde varias perspectivas, co obxectivo de dar dar resposta á necesidade de coñecer e comprender o pasado recente –especialmente o período da Guerra Civil, a ditadura franquista e a transición democrática– a través dun enfoque activo e comprometido coa recuperación da memoria das persoas silenciadas.

Realizouse co alumnado de 4º de ESO nas materias de Historia e Lingua Castelá coa colaboración da materia de Música.

Modalidade 3: Proxectos de investigación dirixidos por profesorado para grupos internivelares ou departamento

CPI Aurelio Marcelino Rey García (Cuntis): O Gran libro da Escola
O traballo parte da inexistencia de libros Ilustrados de non dicción coa escola como tema xeral. A actividade principal foi a creación dunha Cápsula do Tempo para custodiar ata dentro de 25 anos, no que cada grupo podería depositar os produtos e obxectos elaborados durante o ano nas súas materias.

O proxecto foi posto en práctica polos departamentos de Lingua Castelá e Literatura e de Educación Plástica e Visual no nivel de 1º ESO.

CEIP A Escardia (Vilagarcía de Arousa): Escardiáns polo mundo
O proxecto consistiu en que cada unha das clases participantes desenvolvese unha volta ao mundo asumindo os alumnos o rol de exploradores. Isto permitiulle comprender e apreciar a diversidade de culturas, xeografías e sociedades.
Desenvolveu a iniciativa o alumnado de primeiro e segundo de Educación Primaria coas súas titoras e a mestra de Música. 
Modalidade 4: Proxectos de investigación intercentros

CEIP Canosa – Rus (Coristanco) e CEIP Xesús San Luís Romero (Carballo): Non sempre se pace onde se nace

O fío condutor foi a historia de Maruxa e Coralia, dúas mulleres inmigrantes que chegaron de América a Galicia en busca de novas oportunidades. A través desta narrativa naceron A casa da aldea e A casa da vila e, mediante o intercambio de cartas, dramatizacións e outras actividades compartidas, púxose en valor a realidade de dous centros situados en contornas distintas e a diversidade cultural que achegan os nenos emigrantes ás poboacións galegas, favorecendo a convivencia e o respecto na escola.
O proxecto foi desenvolvido polo alumnado de cuarto e quinto de Educación Primaria.
Saúdos do Gabinete de Comunicación da Consellería de Educación, Ciencia, Universidades e Formación Profesional 

